
Azərbaycan polisi yaranmasının 
99-cu ildönümünü qeyd edir

�� İyulun 2-də Azərbaycan polisi yaranmasının 
99-cu ildönümünü qeyd edir. 

Bu münasibətlə daxili 
işlər naziri, general-polkovnik 
Ramil Usubovun rəhbərliyi ilə 
Daxili İşlər Nazirliyinin (DİN) 
kollegiya üzvləri, baş idarə, 
idarə və xidmət rəisləri, məsul 
əməkdaşları Fəxri xiyaba-
na gələrək ulu öndər Heydər 

Əliyevin xatirəsini dərin ehti-
ramla yad edib, abidəsi önünə 
tər çiçək dəstələri düzüblər. 

DİN-in mətbuat xidmətindən 
AZƏRTAC-a bildiriblər ki, 
görkəmli oftalmoloq-alim, aka-
demik Zərifə xanım Əliyevanın 
da xatirəsi ehtiramla yad olunub.

Daha sonra DİN-in 
təmsilçiləri respublikanın ərazi 
bütövlüyü və suverenliyi uğ-
runda canlarından keçmiş mərd 
mübarizlərin uyuduğu Şəhidlər 
xiyabanına gedərək “Əbədi 
məşəl” abidəsini ziyarət ediblər.

İyulun 1-də Daxili İşlər Na-
zirliyinin Polis Akademiyasında 
Azərbaycan Polisinin peşə bay-
ramına və 2016-2017-ci tədris 
ilinin buraxılışına həsr olunmuş 
təntənəli mərasim keçirilib. 

Tədbirdə Azərbaycan Res-
publikası Prezidentinin Hüquq 
mühafizə orqanları ilə iş və 
hərbi məsələlər üzrə köməkçisi-
şöbə müdiri Fuad Ələsgərov, 
Milli Məclisin deputatları, nazir 
müavinləri, aidiyyəti xidmət 
rəisləri, yerli icra, hüquq-
mühafizə orqanlarının rəhbərləri, 
Olimpiya Oyunlarının, dünya 
çempionatlarının mükafatçı-
ları olan daxili işlər orqanla-
rı əməkdaşları, məzunların 
valideynləri, ictimaiyyət və 
kütləvi informasiya vasitələri 
nümayəndələri iştirak ediblər. 

Nazir müavini, polis gene-

ral-leytenantı İsmət Əliyev şəxsi 
heyətin təntənəli mərasimə hazır 
olması barədə daxili işlər naziri, 
general-polkovnik Ramil Usubo-
va raport verib. 

Ramil Usubov Polis 
Akademiyasının sıra mey-
danında təntənəli mərasimlə 

əlaqədar düzülmüş müəllim və 
müdavim heyətini əlamətdar 
hadisələr - Azərbaycan Polisi 
Günü və tədris ilinin buraxılışı 
münasibətilə təbrik edib.

Mərasim iştirakçıları xalqı-
mızın ümummilli lideri Heydər 
Əliyevin, suverenliyimiz və 
ərazi  bütövlüyümüz uğrunda 
canlarını fəda etmiş, xidməti 
borcu yerinə yetirərkən həlak 
olmuş polis əməkdaşlarının 
xatirəsini bir dəqiqəlik sükutla 
yad ediblər. 

Sonra Azərbaycan Respubli-
kasının dövlət himni səslənib.

Nazir, general-polkovnik 
Ramil Usubov çıxış edərək 
əlamətdar hadisələr münasibətilə 
Prezident, Silahlı Qüvvələrin Ali 
Baş Komandanı İlham Əliyevin 
təbriklərini və ən xoş arzularını 
mərasim iştirakçılarına çatdı-
rıb. Ramil Usubov demokra-
tik prinsiplərin və ənənələrin 
varisliyinə əsaslanan ümummilli 
liderimiz Heydər Əliyevin 1998-
ci ildə imzaladığı Fərmanla 
iyulun 2-nin Azərbaycan 
Polisi günü elan edildiyini, 
vətəndaşlarımızın asayişi-
nin, daxili təhlükəsizliyin və 
cəmiyyətin qanuni mənafelərinin 
keşiyində duran daxili işlər 
orqanlarının bu peşə bayra-
mını da böyük ruh yüksəkliyi 
və xidmətdə əldə etdiyi uğur-
larla qarşıladığını diqqətə 

çatdırıb. Polisin keçdiyi yolun 
dövlətçiliyimizin tarixi ilə sıx 
bağlı olduğunu xatırladan Ramil 
Usubov Daxili İşlər Nazirliyi 
və onun təşkilati strukturu olan 
polis orqanlarının 1918-1920-
ci illəri əhatə edən fəaliyyəti 
dövründə böyük vətənpərvərliklə 
ilk müstəqil dövlətimizin milli 
maraqlarının müdafiəsində 
mühüm rol oynadığını, 
cümhuriyyətin süqutundan sonra 

Azərbaycanın Sovet İttifaqının 
tərkibində olduğu 70 il ərzində 
inkişaf etdiyini, ictimai asayişin 
qorunmasında yüksək nəticələr 
və zəngin təcrübə qazandığı-
nı bildirib. Nazir xüsusilə də 
ulu öndər Heydər Əliyevin 
rəhbərliyi ilə respublikamızın 
iqtisadi, sosial və digər sahələrdə 
böyük uğurlar qazandığı 
1970-1980-ci illəri Daxili İşlər 
Nazirliyinin tarixində ən mühüm 
mərhələ kimi səciyyələndirib. 

Qeyd olunub ki, həmin 
dövrdə Ümummilli Lider böyük 
uzaqgörənliklə daxili işlər 
orqanlarının təşkilati və ideoloji 
cəhətdən möhkəmlənməsi, sıra-
larının saflaşdırılması, peşəkar 
kadrların irəli çəkilməsi ilə 
bağlı mühüm qərarlar qəbul 
edib. Şəxsi heyətin məhz 
milli ruhda formalaşmasının 
nəticəsi idi ki, 1988-ci ildə 
Ermənistanın Azərbaycana 
qarşı hərbi təcavüzünü ilk 
olaraq rəşadətlə dəf edən nizami 
qüvvə milis, sonrakı illərdə 

Daxili Qoşun hissələri oldu. Bu 
döyüşlərdə 1695 əməkdaşımız 
və hərbi qulluqçumuz şəhidlik 
zirvəsinə ucaldı, 1710 nəfər 
isə yaralandı. Göstərdikləri 
şücaət və igidliklərə görə 67 
nəfər “Azərbaycanın Milli 
Qəhrəmanı” adına, 1143 nəfər 
orden və medallara layiq görü-
lüb. 

Müstəqilliyimizin son-
rakı illərində də daxili işlər 
orqanlarının fəaliyyəti gərgin 
olub. Belə ki, cinayətkarlığa 
qarşı mübarizədə, ictimai 
qaydanın qorunması və ictimai 
təhlükəsizliyin təmin edilməsi 
vəzifələrini yerinə yetirərkən 99 
əməkdaşımız və hərbi qulluq-
çumuz həlak olub, 2640 nəfər 
xəsarət alıb.

Çıxışını davam etdirən nazir 
diqqətə çatdırıb ki, Prezident 
İlham Əliyevin 2003-cü ilin 
oktyabrında Azərbaycan Res-
publikasının Prezidenti seçilməsi 
ilə ölkəmizin inkişafı yeni 

mərhələyə qədəm qoydu, sabitlik 
isə gələcək uğurlara və yüksəlişə 
doğru inamla irəliləyən müstəqil 
dövlətimizin simvoluna çevrildi. 
Bildirilib ki, dövlətimizin 
başçısının həyata keçirdiyi 
hərtərəfli islahatlar çərçivəsində 
daxili işlər orqanlarının da 
müasirləşməsi üçün bütün lazımi 
tədbirlər görülüb, ötən 14 ildə 
xidməti fəaliyyətin cəmiyyətin 
maraqlarına tam cavab verməsi, 
qabaqcıl beynəlxalq təcrübəyə 
uyğun qurulması məqsədilə 445 
fərman və sərəncam imzalanıb. 
O cümlədən nazirliyin struk-
turunun və normativ hüquqi 
bazasının təkmilləşdirilməsi, 
maddi-texniki təchizatının yaxşı-
laşdırılması, şəxsi heyətin sosial 
müdafiəsinin və demokratik 
cəmiyyətdə polisin rolu haq-
qında məlumatlandırma işinin 
gücləndirilməsi üzrə Azərbaycan 
Prezidentinin təşəbbüsü ilə 
2004-cü ildə qəbul edilmiş 
Dövlət Proqramı əsasında 
mühüm əhəmiyyət kəsb edən 

tədbirlər görülüb.
Məhz bu illər ərzində ölkə 

rəhbərinin ali diqqət və qayğısı 
nəticəsində daxili işlər orqan-
ları və Daxili Qoşunlar üçün 
405 sosial obyekt tikilib, şəxsi 
heyətin vəzifə və rütbə maaşları 
əhəmiyyətli dərəcədə artırılıb, 
texniki və xüsusi vasitələrlə 
təchizat beynəlxalq standartlar 
səviyyəsinə yüksəlib, nəqliyyat 
parkı tam yenilənib. 

Məmnuniyyətlə qeyd edilib 
ki, müasir Azərbaycan Polisi 
güclü maddi-texniki bazası, 
ictimai asayişin, qanunçuluğun 
və hüquq qaydasının qorunması 
üzrə dəqiq təşkil edilmiş sistemi 
və peşəkar kadr korpusu olan 
vahid mərkəzləşdirilmiş hüquq-
mühafizə orqanıdır.  
Prezident İlham Əliyevin əvəzsiz 
diqqət və qayğısı sayəsində 
davam edən bu inkişaf və 
modernləşmə vətəndaşlarımızın 
qanunla qorunan hüquq və 
mənafelərini etibarlı müdafiə 
etməyə, cinayətkarlığa, onun 
transmilli mütəşəkkil növlərinə 
qarşı mübarizədə adekvat cavab 
tədbirləri görməyə tam imkan 
verir. 

Daxili işlər naziri ölkədə 
cinayətkarlığa qarşı qətiyyətli 
mübarizənin və ictimai qaydanın 
nümunəvi təmin edilməsinin 
uğurlu nəticələri barədə təntənəli 
mərasim iştirakçılarına ətraflı 
məlumat verərək bildirib ki, 
son 5 ildə cinayətlərin orta 
illik açılması  83 faiz olub, 
ağır və xüsusilə ağır cinayətlər 
törətmiş 1300 cinayətkar qrup 
zərərsizləşdirilib, axtarışda olan 
12 minə yaxın təqsirləndirilən 
şəxs tutulub. Əllərdə qanun-
suz saxlanılan 3500 odlu silah 
yığılıb, onun tətbiqi ilə törədilən 
cinayətlər əhəmiyyətli dərəcədə 
azalıb. Məqsədyönlü profilaktik 
tədbirlər sayəsində qeydə alınan 
cinayətlərin 87 faizini böyük 
ictimai təhlükə törətməyən və 
az ağır növlər təşkil edir.   Əldə 

olunan müsbət nəticələrdən biri 
də respublikamızda əhalinin 100 
min nəfərinə nisbətdə həm ümu-
mi cinayətlərin (255), həm də 
ayrı-ayrı növlərin, o cümlədən 
qəsdən sağlamlığa ağır zərər 
vurmaların, oğurluqların, soy-
ğunçuluqların, quldurluqların və 
digər hüquqazidd əməllərin sa-
yının əksər Avropa dövlətləri ilə 
müqayisədə xeyli az olmasıdır. 

Nazir Ramil Usubov 
fürsətdən istifadə edərək xidməti 
vəzifələrin icrasında yaxından  
köməyə görə vətəndaşlara, 
Azərbaycan Respublikası 
Prezidenti Administrasiyasının, 
Nazirlər Kabinetinin, Milli 
Məclisin, hüquq-mühafizə, 
xüsusi xidmət və digər dövlət 
orqanlarının, kütləvi informasiya 
vasitələrinin, ictimai təşkilatların 
rəhbərlərinə və nümayəndələrinə 
dərin minnətdarlığını bildirib, 
həmçinin gənc əməkdaşların 
formalaşmasında və təcrübə əldə 
etməsində böyük işlər görən 
veteranlara təşəkkür edərək ən 
xoş arzularını bildirib.

Müstəqillik illərində qanun-
la müəyyən edilmiş vəzifələrin 
icrasında fərqləndiklərinə və 
xüsusi xidmətlərinə görə daxili 
işlər orqanlarının 1272 əməkdaşı 
və hərbi qulluqçusunun dövlət 
mükafatlarına layiq görüldüyü, 
bu peşə bayramı ərəfəsində də 
ölkə başçısının sərəncamları ilə 
35 əməkdaşın “Vətən uğrunda” 
və “İgidliyə görə” medalları ilə 
təltif edildiyi, rəhbər vəzifəli 4 
şəxsə ali xüsusi rütbə verildiyi 
də diqqətə çatdırılıb.

Daxili işlər orqanlarının 
fəaliyyətini hər zaman yüksək 
dəyərləndirdiyinə görə bütün 
şəxsi heyət adından Azərbaycan 
Respublikasının Prezidenti, 
Silahlı Qüvvələrin Ali Baş 
Komandanı İlham Əliyevə 
dərin minnətdarlığını bildirən 
nazir Ramil Usubov əmin 
edib ki, ölkədə sabitliyin və 
təhlükəsizliyin təmin olunması, 

bu sahədə müsbət dinami-
kanın qorunub saxlanılması, 
fundamental insan hüquq və 
azadlıqlarının etibarlı müdafiəsi 
və qarşıya qoyulmuş digər 
mühüm tapşırıqlar tam həcmdə, 
keyfiyyətlə və vaxtında yerinə 
yetiriləcək, davamlı inkişaf və 
təkmilləşmə gələcək fəaliyyətin 
başlıca istiqamətləri olaraq ardı-
cıllıqla həyata keçiriləcək. 

General-polkovnik Ramil 
Usubov daxili işlər orqanları 
üçün yüksəkixtisaslı kadr-
ların hazırlanmasında Polis 
Akademiyasının rolundan, 
beynəlxalq təcrübəyə uy-
ğun təkmilləşərək ölkəmizin 
reytinqli təhsil müəssisəsinə 
çevrilməsindən, onun professor-
müəllim heyətinin dərin nəzəri 
biliyə, yüksək mənəvi-psixoloji 
keyfiyyətlərə, xüsusi fiziki hazır-
lığa, möhkəm iradəyə malik po-
lis zabitlərinin hazırlanması kimi 
mühüm vəzifələrin öhdəsindən 
layiqincə gəlməsindən 
məmnunluğunu ifadə edib. 

Gənc zabitlərin bundan 
sonra daxili təhlükəsizliyi, 
dövlətçiliyi və xalqın əmin-
amanlığını qorumaq kimi mü-
hüm vəzifələrin icraçısı olaraq 
fəaliyyətə başlayacaqlarını xa-
tırladan nazir onların hər birinin 
xidməti borca sadiq qalacaqları-
na, peşəkarlıq səviyyələrini daim 
artıracaqlarına, qətiyyətləri, 
əzmkarlıqları, cinayətkarlığa 
qarşı mübarizədə yenilikləri 
öyrənib tətbiq etmək təşəbbüsləri 
ilə fərqlənəcəklərinə, qanunçulu-
ğa, insan hüquq və azadlıqlarına 
hörmətin, vətənpərvərliyin, 
mənəvi saflığın, ciddi nizam-
intizamın onların fəaliyyətinin 
əsas prinsipləri olacağına, 
Azərbaycan polisinin şanlı 
ənənələrini layiqincə davam 
etdirərək şərəf bayrağını qürurla 
daşıyacaqlarına inandığını 
bildirib.  

Nazir Akademiyanı 
müvəffəqiyyətlə bitirmələri 

münasibətilə hər bir müdavi-
mi, onların valideynlərini və 
yaxınlarını bir daha ürəkdən  
təbrik edib, təhsil müəssisəsinin  
rəhbərliyinə və professor-
müəllim heyətinə gələcək 
fəaliyyətlərində uğurlar arzula-
yıb.

Akademiyanın rəisi, polis 
general-mayoru Nazim Əliyev 
bu ali polis təhsili ocağının 
keçdiyi yol, tədris prosesinin 
təkmilləşdirilməsi və beynəlxalq 
standartlara uyğunlaşdırılma-
sı, daxili işlər orqanları üçün 
yüksəkixtisaslı zabit kadrların 
hazırlanması istiqamətində son 
illər görülmüş işlər barədə ətraflı 
çıxış edib. 

Akademiyanı fərqlənmə 
diplomu ilə bitirmiş polis baş 
leytenantı Şamxal Həsənov 
müdavimlərə olan diqqət və 
qayğıya, aldıqları mükəmməl 
təhsilə görə DİN-in rəhbərliyinə, 
professor-müəllim heyətinə 
təşəkkür edib, onlara göstərilən 
yüksək etimadı öz fəaliyyətləri 
ilə doğruldacaqlarını bildirib.

Tədbirin sonunda daxili 
işlər naziri Polis Akademiyasını 
fərqlənmə ilə bitirmiş məzunlara 
- Şamxal Həsənova, Zabil 
Qurbanova, Teyyub Qarayevə, 
Ağakərim Bədirbəyliyə, Qafar 
Qafarova, Ceyhun Məmmədova, 
əcnəbi məzunlar Nikilay 
Kristevə, İvan Qalatsana dip-
lomları və “polis baş leytenantı” 
xüsusi rütbələrinin paqonlarını 
təqdim edib.

Akademiyanı əla qiymətlərlə 
başa vurmuş Nail Bayramlı yaş 
kötüyünə rəmzi xatirə lövhəsini 
vurub.

Daha sonra döyüş bayrağı 
dördüncü kurs müdavimlərinə 
təhvil verilib. Müdavimlər 
“Azərbaycan Polisi” marşını ifa 
ediblər.

Sonda şəxsi heyət mətin 
addımlarla tribunanın qarşısın-
dan keçib.

�� Ölkəmizdə ictimai-siyasi sabitliyin 
mühafizəsində və sosial-iqtisadi inkişafın davamlı təmin 
olunmasında Azərbaycan polisinin özünəməxsus yeri, 
çəkisi və böyük uğuru vardır.  Ötən əsrin əvvəllərində 
– Azərbaycan Cümhuriyyəti dönəmində ilk addımlarını 
atan Azərbaycan polisi vəzifələrini yüksək səviyyədə 
yerinə yetirməklə bu faktı dəfələrlə təsdiqləmişdir. 
Respublikamızın dövlət müstəqilliyini əldə etdikdən 
sonra çox böyük çətinliklərlə üzləşməsinə baxmayaraq, 
Azərbaycan polisinin öz üzərinə düşən vəzifənin 
öhdəsindən ləyaqətlə gəlməsi də bir həqiqətdir.  Daxili 
işlər orqanları ötən illərdə olduğu kimi, bu gün də şərəfli 
və əvəzolunmaz fəaliyyətini layiqincə davam etdirir 
və Azərbaycanın əldə etdiyi böyük uğurların daha da 
inkişaf etməsinə öz töhfəsini verir.

2 İyul Polis Günüdür. 
Vətəndaşlarımızın asayişi-
nin, daxili təhlükəsizliyin və 
cəmiyyətin qanuni mənafelərinin 
keşiyində duran daxili işlər 
orqanları bu peşə bayramını da 
böyük ruh yüksəkliyi, mübariz 
əzmkarlıq və yüksək inam hissi 
ilə, həmçinin xidmətdə əldə 
etdikləri müsbət nəticələrlə 
qarşılayırlar. Ötən 99 il ərzində 
keçdiyi böyük və şərəfli tarixi 
yol bu gün polis işçilərini 
Azərbaycan dövlətçiliyinin 
keşiyində sədaqətlə dayanmağa 
və Vətənimizin hərtərəfli inkişa-
fına dəstək verməyə sövq edir. 

Ümummilli liderimiz 
Heydər Əliyevin müstəqil, 
bölünməz və demokratik 
Azərbaycan uğrunda başladı-
ğı mübarizə bu gün Prezident 
İlham Əliyev tərəfindən uğurla 
davam etdirilir. Bəzi üzdəniraq 
qüvvələr isə Azərbaycanda 
ictimai-siyasi sabitliyin pozul-
masına can atırlar. Ona görə də, 
Azərbaycan polisi kriminogen 
duruma daim nəzarət etmək, 
sabitliyin pozulmasına yönələ 
biləcək fitnəkarlıqları önləmək, 
zamanında qətiyyətli tədbirlər 
görmək üçün ən müxtəlif 

layihələr həyata keçirir. Ötən 
illər ərzində ictimai-siyasi 
sabitliyi pozmağa, qeyri-qanuni 
yollarla hakimiyyətə gəlməyə 
cəhd göstərən qüvvələr və 
onların havadarları, ilk növbədə, 
Azərbaycan polisinin qətiyyəti 
ilə rastlaşdılar. Azərbaycan poli-
si qanun çərçivəsində göstərdiyi 
qətiyyət sayəsində ictimai-siyasi 
asayişi pozmağa can atanlara ay-
dın siqnal göndərdi ki, demokra-
tiya qanunlara hörmət və onlara 
riayət etmək deməkdir. Qanunun 
aliliyinin təminatçısı olan dövlət 
başçısı və qanunların işləməsinə, 
tətbiq olunmasına məsul olan 
hüquq-mühafizə orqanları da 
demokratiyanın bu fundamental 
prinsipinin işlək vəziyyətdə 
olmasına daim nəzarət edirlər. 

Azərbaycan Respublikasının 

dinamik inkişafında polis orqan-
ları fəal rol oynayırlar. Ümum-
milli lider Heydər Əliyevin 
dediyi kimi, polis Azərbaycan 
dövlətinin, xalqımızın keşiyində 
duran mübariz bir orqandır. 
Müstəqillik illərində Azərbaycan 
polisinin qısa zaman kəsiyində 

şərəfli yol keçməsi və qanun 
pozucularına qarşı barışmaz 
mübarizə aparması ulu öndərin 
polis orqanlarının fəaliyyətinə 
belə yüksək qiymət verməsinə  
əsas yaratmışdı. Ölkə daxilində 
hakimiyyət uğrunda aparı-
lan mübarizənin doğurduğu 
vətəndaş qarşıdurması, xa-
rici qüvvələrin dəstəklədiyi 
Ermənistanın Azərbaycana 
qarşı silahlı təcavüzü yeni 
müstəqillik qazanmış respub-
likanı fəlakətə sürükləyirdi. 
Vətənin belə ağır anında ulu 
öndər Heydər Əliyevin xalqın 
təkidi ilə hakimiyyətə qayıdışı 
Azərbaycanda vətəndaş qarşı-
durmasına son qoymağa, ölkədə 
sabit inkişafın əldə olunmasına 
imkan verdi. Həyata keçirilən 
zəruri tədbirlər ölkənin icti-

mai-siyasi həyatında hərtərəfli 
islahatların gerçəkləşməsi ilə 
nəticələndi. Müstəqilliyimizin 
sonrakı illərində daxili işlər 
orqanlarının cinayətkarlığa qarşı 
mübarizədə, ictimai qaydanın 
qorunması və təhlükəsizliyin 
təmin edilməsi vəzifələrini 

yerinə yetirərkən 99 polis 
əməkdaşı və hərbi qulluqçusu 
həlak olmuş, 2640 nəfər xəsarət 
almışdır.

Ulu öndər Heydər Əliyevin 
rəhbərliyi altında həyata keçi-
rilmiş islahatlar çərçivəsində 
daxili işlər orqanlarının 
fəaliyyətini, habelə insan hüquq 
və azadlıqlarının təmin edilməsi 
mexanizmlərini tənzimləyən 
qanunvericilik bazası yaradıl-
dı, nazirlik sistemində günün 
tələblərinə cavab verən yeni 
qurumlar təsis edildi. Həyata 
keçirilmiş islahatlar nəticəsində 
də ölkədə mütəşəkkil 
cinayətkarlığa, sabitliyə təhdid 
olan təhlükələrə qarşı uğur-
lu mübarizəyə start verildi, 
vətəndaşlarımızın dinc, əmin-
amanlıq içərisində yaşamaları 

üçün zəruri şərait yaradıldı. 
İctimai-siyasi sabitliyin yaradıl-
ması da milli iqtisadiyyatın in-
kişafına, xarici sərmayədarların 
Azərbaycana maraq 
göstərmələrinə təkan verdi. 

1994-cü il sentyabrın 20-də bö-
yük neft şirkətlərinin iştirakı ilə 
“Əsrin müqavilə”sinin imzalan-
ması ölkənin böyük tərəqqi yo-
luna çıxmasını təsdiqləməklə ya-
naşı, ulu öndər Heydər Əliyevin 
Azərbaycanda ictimai-siyasi 
sabitliyin bərpasına yönəlmiş 
hərtərəfli islahatlardan qaynaq-
lanan bəhrələrin də təntənəsi idi. 
İctimai asayişin, qanunçuluğun 
və hüquq qaydasının qorun-
ması üzrə dəqiq təşkil edilmiş 
sistemi, peşəkar kadr korpusu, 
güclü maddi-texniki bazası olan 
Daxili İşlər Nazirliyi Prezident 
İlham Əliyevin diqqət və qayğısı 
sayəsində vətəndaşlarımızın 
qanunla qorunan hüquq və 
mənafelərini etibarlı müdafiə 
etməyə, cinayətkarlığa, onun 
transmilli mütəşəkkil növlərinə 
qarşı mübarizədə adekvat 

cavab tədbirləri görməyə 
tam imkan verir. Daxili işlər 
naziri, general-polkovnik Ramil 
Usubov son 5 ildə cinayətlərin 
orta illik açılmasının 83 faiz 
olduğunu bildirmiş, ağır və 
xüsusilə ağır cinayətlər törətmiş 
1300 cinayətkar qrupun 
zərərsizləşdirildiyini açıqlamış, 
axtarışda olan 12 minə yaxın 
təqsirləndirilən şəxsin tutuldu-
ğunu vurğulamışdır. 

Beləliklə, bütövlükdə 
ümummilli lider Heydər 
Əliyevin rəhbərliyi ilə qəbul 
olunmuş qanunlar və im-
zalanan fərmanlar müstəqil 
Azərbaycanda demokra-
tik cəmiyyət quruculuğu 
istiqamətində möhkəm 
hüquqi bazanı formalaşdır-
mışdır. Hazırda Prezident 
İlham Əliyevin rəhbərliyi 
Azərbaycan dövlətçiliyinin 
möhkəmləndirilməsi 
istiqamətində hüquqi-de-
mokratik islahatların bazası 
daha da genişləndirilir və 
zənginləşdirilir. Bu, hüquq- 
mühafizə sistemində, habelə po-
lis orqanlarında çalışanların qar-
şısına yeni və mühüm vəzifələr 
qoymaqla yanaşı, onların 
məsuliyyətini daha da artırır və 
bu şərəfli peşədə çalışmaq üçün 
hər bir polis əməkdaşına stimul 
verir. Bayramınız mübarək, 
qanun keşikçiləri!

Səbuhi MƏMMƏDOV, 
“Xalq qəzeti”

Azərbaycanlı deputat 
Avropa Xalqları Muzeyinin 

yaradılmasını təklif edib
Avropa Şurası Parlament Assambleyasının (AŞPA) yay sessiya-

sında Avropa Şurası Nazirlər Komitəsi sədrinin ötən dövr ərzindəki 
fəaliyyəti ilə bağlı hesabat məruzəsi dinlənilib. 

Assambleyada təmsil olunan siyasi qruplar və ayrı-ayrı deputat-
lar Çexiyanın Nazirlər Komitəsinə sədrliyi çərçivəsində bu ölkənin 
xarici işlər naziri Lubomir Zaoralekə suallar ünvanlayıblar.

Azərbaycan nümayəndə heyətinin üzvü Rafael Hüseynov Av-
ropa Şurasının, Strasburq şəhərinin, ümumiyyətlə bütün Avropanın 
həyatında mühüm rol oynaya biləcək yeni mədəniyyət mərkəzinin 
yaradılması ilə əlaqədar təklif səsləndirib. Azərbaycanlı deputatın 
təklifi Strasburqda Avropa Şurasının rəhbərliyi və üzv dövlətlərin 
birgə səyi ilə “Avropa Xalqları Muzeyi”nin yaradılması ilə bağ-
lı olub. Rafael Hüseynov Avropanın rəmzi paytaxtlarından olan 
Strasburqda daimi fəaliyyət göstərən unikal Avropa Şurasının belə 
bir muzeyinin yaradılmasının dünya mədəniyyətinə və təşkilatın ali 
məqsədlərinə əhəmiyyətli töhfə ola biləcəyini qeyd edib. Avropa 
Şurasının gələcəkdə daha da genişlənəcəyini nəzərə alaraq 50-60 
eyniölçülü ekspozisiya zalı şəklində təsəvvür etdiyini diqqətə çatdı-
rıb. Bildirib ki, muzey ziyarətçilərə qısa zaman ərzində hər bir üzv 
ölkənin tarixi, mədəniyyəti ilə yaxından tanış olmaq imkanı verər. 
Üzv ölkələr isə Avropanın mərkəzində özünü təqdim edə bilmək üçün 
münasib imkan qazanar. Beləliklə, muzey ölkələrimizin və xalqları-
mızın yaxınlaşması, anlaşması, bir-birini daha yaxından tanımasını  
təmin edər. Layihələndirmə işlərindən başlamış binanın tikilməsi, 
ekspozisiyaların qurulmasınadək hər ölkə yalnız özünə aid hissəyə 
cavabdehlik daşıyır. Bütün üzv ölkələrin bərabər şəkildə iştirakı 
isə heç kimə ağır yük düşmədən ideyanın reallaşmasını asanlaş-
dırar. Üzv dövlətlərin Strasburqda, Avropa Şurası yanında təmsil 
olunan daimi nümayəndəliklərinin hər biri öz ölkəsinə aid ekspo-
zisiyanın təqdimini, nəzarətdə saxlanılmasını və mütəmadi olaraq 
yeniləndirilməsini həyata keçirə bilər.

R. Hüseynovun “Nazirlər Komitəsi belə bir müştərək muzeyin 
yaradılması ideyasının həyata keçirilməsi üçün öz səlahiyyətləri 
çərçivəsində hansı addımlar ata bilər?” sualına cavab verən Avro-
pa Şurası Nazirlər Komitəsinin hazırkı sədri, Çexiyanın xarici işlər 
naziri Lubomir Zaoralek bu ideyanı çox bəyəndiyini, təklifin Avropa 
xalqlarının və ölkələrinin mənəvi yaxınlaşması, qarşılıqlı anlaşmasının 
artması baxımından çox faydalı olacağını vurğulayıb. O əlavə edib ki, 
muzeylər problemi Avropa Şurası Nazirlər Komitəsinin diqqətindədir. 
Lakin ilk dəfədir ki, belə miqyaslı bir ideya ortaya qoyulur. Bütün 
Avropanı qovuşduran bir muzeyin Strasburqda təsis edilməsi həqiqətən 
tarixi hadisə olar. Ancaq bu dəyərli ideya ətraflı müzakirələr tələb 
edir. Çünki əhatəsinin genişliyi ilə bu təklif, ilk növbədə, büdcə 
problemlərini diqqətlə nəzərdən keçirməyi zəruri edir. Hələ belə bir 
məsələ Nazirlər Komitəsinin müzakirə hədəfində olmayıb. Güman 
edirəm ki, bütün aspektləri diqqətlə araşdırıldıqdan sonra bu önəmli 
ideyanın gerçəkləşməsi istiqamətində addımlar atmaq mümkün olacaq.

Şəhla AĞALAROVA, 
AZƏRTAC-ın xüsusi müxbiri

Strasburq

Daxili İşlər Nazirliyi, polis Azərbaycan 
dövlətçiliyinin keşiyində durub, bundan sonra 

da duracaqdır. Bir daha deyirəm, mən Azərbaycan 
Prezidenti kimi, Ali Baş Komandan kimi sizə etibar 
edirəm, sizə inanıram, sizə arxalanıram.

Heydər ƏLİYEV 
Ümummilli lider

Mən çox şadam ki, Azərbaycanda polis 
orqanlarında islahatlar uğurla gedir, peşəkarlıq artır. 

Bax, bu akademiyada hazırlanan kadrlar peşəkar kadrlar 
olacaqlar. Eyni zamanda, Azərbaycanda cinayətkarlığa 
qarşı mübarizə yüksək səviyyədədir. Azərbaycanda 
kriminogen durum çox müsbətdir. Başqa ölkələrlə 
müqayisədə görürük ki, biz ən qabaqcıl yerlərdəyik. 

İlham ƏLİYEV 
Azərbaycan Respublikasının Prezidenti 

2 İyul Polis Günüdür

Azərbaycan polisi asayişin keşiyində 
böyük mətanətlə dayanır


